
PRILOG SAOPŠTENJU ZA JAVNOST VSTV BIH POVODOM ODLUKE PREDSJEDNICE FEDERACIJE BIH O IMENOVANJU SUDIJA USTAVNOG SUDA FBIH

PREGLED DEŠAVANJA

Radi sveobuhvatnijeg upoznavanja javnosti o dosadašnjim pokušajima da se imenuju tri suca u Ustavni sud FBiH, VSTV BiH daje sljedeći pregled dešavanja.

Dopisom Ustavnog suda od 20.3.2008. godine, Ustavni sud FBiH je obavijestio  Vijeće da krajem septembra mjeseca 2008. godine, prestaje dužnost dvojici sudija Ustavnog suda Federacije Bosne i Hercegovine zbog navršenih 70 godina života.  

Postupajući po obavještenju Ustavnog suda FBiH, Vijeće je raspisalo konkurs za navedene pozicije.  
Nakon provedene konkursne procedure i pribavljenog mišljena Ustavnog suda, dana 12.9.2008. godine, Vijeće je usvojilo prijedlog kandidata i isti dostavilo predsjednici Federacije BiH.  Tada su kao kanditati predloženi: Ajvaz Slađan i Jovanović Vera, ispred reda srpskog naroda, Bubalović Tadija i Šain Danica, ispred reda hrvatskog naroda i Omerović Dika i Hajdarević Muhidin, ispred reda bošnjačkog naroda.

Predsjednica Federacije BiH, prilikom imenovanja dvoje sudija Ustavnog suda FBiH, nije postupila po prijedlogu Vijeća kada je u pitanju kandidat iz reda hrvatskog naroda, već je imenovala Kolak Andriju, a Veru Jovanović iz reda srpskog naroda, koja je bila na prijedlogu Vijeća. 
Međutim, Dom naroda Parlamenta Federacije BiH, nije potvrdio odluku predsjednice Federacije.  
Dopisom od 8.4.2009. godine, Ustavni sud FBiH, obavijestio je Vijeće da pokreće postupak ponovne procedure imenovanja sudija Ustavnog suda Federacije BiH. Prijedlog za pokretanje ponovne procedure, uslijedio je nakon što je Dom naroda Parlamenta Federacije BiH, aktom broj: 02-02-301/09 od 3.4.2009. godine, obavijestio Ustavni sud Federacije BiH da nije donio Odluku o potvrđivanju Odluke o imenovanju dvoje sudija, koje je je imenovala predsjednica Federacije BiH.

Povodom navedenog prijedloga Ustavnog suda F BiH, Vijeće je ponovo  raspisalo konkurs za upražnjene dvije (2) pozicije.  

Nakon provedene konkursne  procedure i dostavljenog pismenog mišljenja Ustavnog suda FBiH na predloženu listu kandidata, na sjednici održanoj dana 18.3.2010. godine, Vijeće je usvojilo konačan prijedlog liste kandidata, koja je odmah upućena predsjednici FBiH.  Tada su predloženi Babić Miloš, Jovanović Vera, Šain Danica i Škoro Ognjenka, ispred reda srpskog naroda, Anto Čavar, ispred reda hrvatskog naroda i Bisić Mustafa, ispred reda bošnjačkog naroda.

Međutim, Predsjednica FBiH, dopisom od 31.3.2010. godine, iznijela je primjedbe u vezi sa prijedlogom kandidata za sudije Ustavnog suda FBiH, te insistirala da Vijeće, primjenjujući kriterije na koje se poziva, dostavi prijedlog svih kandidata koji ispunjavaju formalne uslove za sudiju Ustavnog suda Federacije Bosne i Hercegovine.  

U vezi iznesenih primjedbi, Vijeće je na sjednici održanoj 15.4.2010. godine, usvojilo Zaključak prema kojem Vijeće ostaje kod svog ranije usvojenog prijedloga, ocijenjujući da je  cijeli postupak proveden u skladu sa zakonskom procedurom i ovlaštenjima VSTV.  

Što se tiče trećeg sudije Ustavnog suda FBiH, takođe želimo da damo slijedeće informacije.
Dopisom Ustavnog suda FBiH broj S-53/08 od 21.10.2008. godine, Ustavni sud je obavijestio Vijeće da u drugoj polovini aprila 2009. godine prestaje dužnost 1 (jednom) sudiji Ustavnog suda Federacije Bosne i Hercegovine zbog navršenih 70 godina života i to prof. dr Kasimu Trnki, sudiji iz reda bošnjačkog naroda.
Postupajući po navedenom obavještenju, Vijeće je raspisalo konkurs za upražnjenu poziciju i isti je  objavljen u “Službenom glasniku BiH” broj 91/08 od 11.11.2008. 

Nakon provedene konkursne procedure, dana 16.3.2009. godine, Vijeće je dostavilo Ustavnom sudu Federacije BiH, listu najbolje rangiranih kandidatima, kao i sažetak biografija ostalih prijavljenih kandidata. 
Po dobijenom pismenom mišljenju Ustavnog suda FBiH, Vijeće je utvrdilo svoj konačan prijedlog i isti je dostavljen predsjednici Federacije BiH, dana 14.5.2009. godine. Tada je VSTV poslao listu kanidtata na kojoj su bili: Dženana Hadžiomerović, Enisa Bilajac i Ademović Nedim.

Iz naprijed datih informacija, jasno je vidljivo da je Vijeće u potpunosti postupalo u skladu sa nadležnostima iz članom 17. tačka 3. Zakona o Visokom sudskom i tužilačkom vijeću BiH („Sl. glasnik BiH“, br. 25/05, 93/05 i 48/07) kao i sa nadležnim odredbama Ustava FBiH.
Pored navedenog, informišemo još jednom relevantne političke faktore kao i javnost u BiH, da je Vijeće imalo istinski interes i da je  preduzimalo sve mjere da upražnjene pozicije u Ustavnom sudu FBiH, budu popunjene što je prije moguće, kako bi isti mogao nesmetano funkcionisati. 

